REZIME RADA

Kako bi povećale vlastitu konkurentsku sposobnost, većina proizvodnih kompanija, u savremenom poslovnom okruženju, okarakteriziranom procesima globalizacije, nastoji da u svojim proizvodnim procesima klasične proizvodne tehnologije i pristupe zamjeni savremenim tehnologijama i pristupima. Na globalnom tržištu, otvorenom brojnim konkurentskim kompanijama, kvaliteta je postala parametar koji se podrazumjeva, dok cijena, , a osobito vrijeme lansiranja proizvoda na tržištu postaju sve dominantniji faktori uspješnog poslovanja kompanije. Samo kompanije koje su u stanju da na tržište lansiraju kvalitetan proizvod, po prihvatljivoj cijeni u što kraćem vremenskom periodu stvaraju preduslove za podizanje svoje konkurentske sposobnosti na tržištu. Paralelno sa naprijed navedenim procesima na tržištu je, u skladu sa zahtjevima kupaca, sve izraženija pojava individualizacije proizvoda, a kao direktna posljedica toga dolazi do smanjenja veličine serija koje se proizvode. Kako bi se osigurao zadovoljavajući nivo rentabilnosti proizvodnje malih serija, neophodno je iznaći nove načine i pristupe razvoju proizvoda i proizvodnji istih.

Jedan od načina koji osigurava zahtjeve jeste pristup razvoju proizvoda, ali i proizvodnji alata, zasnovan na primjeni metoda reverzibilnog inženjeringa, trodimenzionalne digitalizacije i procesa brze izrade prototipa. Kombinacija navedenih metoda, ukoliko se koristi na adekvatan i stručan način osigurava neophodne preduslove za ispunjavnje pomenutih kriterija, tj. zadržavanje/podizanje postojeće kvalitete, značajno smanjanje vremena razvojnog/proizvoidnog ciklusa, uz istu ili nešto veću jediničnu cijenu proizvoda. Iznalaženje ravnoteže između postavljenih zahtijeva i mogućnosti primjene pomenutih metoda predstavlja odgovoran zadatak kome treba posvetiti posebnu pažnju. Sistematičnim pristupom izbora metoda moguće je osigurati optimalni efekat zahtjevanih kriterija (cijena, vrijeme, kvaliteta).

Tehnološki proces livenja u pijesku predstavlja područje koje ima značajan potencijal za iskorištavanje pogodnosti koje nudi implementacija metoda reverzibilnog inženjeringa, trodimenzionalne digitalizacije i procesa brze izrade prototipa kako u fazi razvoja i projektovanja proizvoda, tako i u fazi proizvodnje pojedinih segmenata alata. Primjenom navedenih metoda osigurava se značajno viši kvalitet i višestruko kraće vrijeme razvoja i proizvodnje odlivaka, uz značajno manji udio ljudskog rada. Nažalost, u ovome slučaju troškovi proizvodnje odlivka primjenom navedenih metoda rastu u odnosu na konvencionalni pristup razvoja i proizvodnje odlivaka. Iznalaženje kompromisa između zahtjeva kvaliteta, troškova proizvodnje i vremena neophodnog za proizvodnju odlivka predstavlja odgovorno pitanje kome će se u ovome magistarskom radu posvetiti dužna pažnja. Pored toga, u cilju promocije savremenih trendova i metoda, te njihove implementacije u svakodnevnoj praksi, u magistarskom radu su detaljno razrađene procedure i koraci neophodni za uspješnu implementaciju procesa razvoja i proizvodnje odlivaka zasnovanih na metodama reverzibilnog inženjeringa, trodimenzionalen digitalizacije i procesa brze izrade prototipa, uz detaljnu analizu tačnosti i geometrijskih katakteristika dijelova, kako u pojedinim segmentima, tako i u cjelokupnom integralnom pristupu razvoja proizvoda i proizvodnje istog.

